
Tips vir ‘n wen-foto deur Francois Loubser
Ek is gevra om ‘n paar wenke te gee vir beter foto’s. Ek is nou definitief nie ‘n “expert” nie maar het al ‘n paar gedagtes raak gelees en ook al genoeg foute gemaak om iets te geleer het. Volgens my is die foute wat jy maak die beste manier om te leer.
Lees is sekerlik die beste manier om te leer. Daar is hordes tydskrifte en boeke asook die internet beskikbaar. Lees en pas dit wat jy lees toe. Wat my baie help is om die kritiek, veral in tydskrifte, te bestudeer en dit as wenke te gebruik.

Om te eksperimenteer is een van die beste leerskole. Neem dieselfde toneel af met hoë en lae f-stoppe, en wissel jou sluiterspoed.  Kyk dan watter effekte jy kry. Dis dikwels uit sulke foto’s wat jy baie sukses kan kry. 

Ordentlike lense is uiters belangrik. Baie mense wil die duurste kamera koop en verwag dan om goeie foto’s te neem. Dis een van die grootste foute wat jy kan maak. Van my salon aanvaardings het ek met n 300D Canon en Fuji “mik en druk” geneem. Onthou die kamera is net ‘n ligboks, jy (wat agter die ligboks staan) maak die foto. Daarom is goeie lense 
uiters belangrik asook hoe jy daardie duur stuk glas gebruik.

Ken jou “ligboks”!  Om suksesvol te wees moet jy jou kamera ken soos die palm van jou hand. As toestande verander moet jy dadelik kan kompenseer daarvoor.

Ek kan my kamera toe oë beheer en dit het al menigte foto’s gered waar ek andersinds my oë van ‘n voorwerp sou moes afhaal, en definitief daardie vinnig bewegende voël nie weer sou kon opspoor nie. Soms moet jy in die donker skiet, en dan moet jy sonder huiwering weet hoe om vir swak lig te kompenseer.

‘n Ander baie belangrike stukkie gereedskap is ‘n driepoot. Hoeveel kere hoor ons nie mense wat kla dat hulle foto’s nie skerp is nie. Kry ‘n driepoot en jy sal verbaas wees hoe jou fotografie verbeter. 


‘n Wenk wat vir my baie belangrik is; geniet jou fotografie. By die klubs hoor ‘n mens soms mense wat ongelukkig is oor die punte wat hulle kry of wat seergemaak voel oor die beoordelaars se kritiek. Luister wat hulle te sê het en kyk hoe jy kan verbeter met die raad (nie kritiek) wat hulle gegee het.  Ek het meer by die klub geleer as op enige ander plek of in enige boek.

Onthou die beoordelaars weet nie wie jy is nie, en gee hulle opinies gegrond op die reëls wat neergelê is deur baie jare se ondervinding. Ja, daar is ‘n mate van persoonlike voorkeur, maar daarom het ons 3 beoordelaars om ‘n goeie gemiddeld te kry.

Ek sluit af met die volgende, en dis wat ‘n persoon vir my gesê het nadat ek beoordeel het. Hy was baie ontstig en het gesê hy is gatvol om foto’s te neem vir die beoordelaars , hy gaan foto’s vir homself neem en dit laat beoordeel. Ek het hom so drie maande na die tyd weer gesien en sy woorde aan my was dat hy skielik baie beter doen as toe hy die beoordelaars probeer beindruk het!! 

So, wees jouself, doen wat jy geniet en ontwikkel jou eie styl. Die dag wat mense jou kan begin herken aan jou styl van fotografie, dan glo ek, is jy suksesvol.

